
95

E che sorte sperâ megio d'anchêu?

Ecco che sciuscia doppo trentedoî

Giorni un Ponente chi recuvia ô chêu!

Ecco che ô Çê ô l’ha compascion de noî!

Vittima di selvaggi ô no ne vêu,

O no vêu in mezo a-o mâ veddine moî!

Lê mæximo ô n’aggiûtta e ô n’accompagnâ!

Giemmo, amixi, de bordo! in Spagna, in Spagna!

In Spagna, in Spagna, allôa ferocemente

Cria tutta a moltitudine irritâ;

In Spagna, in Spagna se sentiva a gente

Da ogni angolo da nave replicâ;

Li Spagna, in Spagna, criavan parimente

Seguindo a Capitañia sollevâ

I atre squaddre da lontan sentio

Quell’improvviso e tumultuoso crio.

Allôa Ferrante in mezo de çinquanta

Furiosi ô côre ä poppa a rubatton,

E in Spagna, in Spagna criando pù con quanta

Voxe ô l’aveiva in mezo ä confuxion,

O da un button a-ô timonê, ô l’agguanta

Lê mæximo a manuæla do timon;

E ô l’impoñe a-i mainæ con atto e voxe

D’autoritæ de mette e veie in croxe.

Ninte atterrio, quantunque veamente

Commesso a quella scandalosa scena,

Contro Ferrante allôa de sdegno ardente

L’ammiraglio ô corriva urtando a piena

Sempre ciù tumultuosa e ciù insolente:

Gh’ëan tutt’intorno Bertomê, Marcena,

Rodrigo, Ojeda, Federico e ô stesso

So figgio prediletto ô gh’ëa dappresso.

